
[bookmark: _Toc215584862]1	Rhagarweiniad 

Mae’r Cynllun Ymdrin â Thai Gwag (y Cynllun) yn egluro’r dull strategol o ymdrin ag eiddo gwag ym Mwrdeistref Sirol Conwy ac mae’n ategu gweithrediad y Strategaeth Tai Lleol a Digartrefedd. Y nod yw datgloi potensial tai gwag a hybu cymunedau cynaliadwy.

Mae’r Cynllun yn manylu ynghylch yr amcanion allweddol a’r partneriaethau sydd â’r nod o roi tai gwag at ddefnydd o’r newydd, gan ganolbwyntio ar ymyrryd yn rhagweithiol a chymryd camau gorfodi lle bo’r angen. Bwriedir i’r Cynllun fod yn ddogfen ddeinamig a gaiff ei hadolygu a’i diwygio’n flynyddol yn unol â’r cynnydd a wneir, heriau a ddaw i’r amlwg a datblygiadau mewn polisi a deddfwriaeth. 

Drwy gysoni’r Cynllun â’r Strategaeth Tai Lleol a Digartrefedd, sicrheir bod yr ymdrechion i ymdrin â thai gwag yn cyfrannu’n uniongyrchol at gyflawni amcanion ym maes tai’n gyffredinol, gan gynnwys cynyddu’r cyflenwad o dai fforddiadwy, gwella ansawdd tai a hybu adfywiad canol trefi. 

Mae’r Cynllun Gweithredu yn Atodiad 1 yn manylu ynghylch y camau a gymerir i weithredu’r Cynllun Ymdrin â Thai Gwag. Mae’n sôn am weithgareddau, swyddogion cyfrifol, graddfeydd amser a’r canlyniadau a ddisgwylir ymhob un o’r pump o segmentau’r farchnad sy’n berthnasol i’r gwasanaeth tai gwag, fel y’u nodir yn adran 2. Offeryn ymarferol yw’r Cynllun Gweithredu i lywio’r hyn a gyflawnir, monitro cynnydd a sicrhau atebolrwydd ymhob maes gweithredu.

[bookmark: _Toc215584863]2	Segmentiad y Farchnad

Er mwyn sicrhau yr arferir dull effeithiol ac wedi’i dargedu wrth roi tai gwag at ddefnydd o’r newydd, trefnwyd y Cynllun hwn ar sail pump o segmentau penodol o’r farchnad. Mae pob segment yn cynrychioli grŵp budd-ddeiliaid allweddol sydd â heriau a chyfleoedd unigryw. 

[bookmark: _Toc215584864]Marchnad 1: Perchnogion Tai Gwag

Amcan: Rhoi’r grym i berchnogion tai gwag weithredu er mwyn rhoi eu tai at ddefnydd o’r newydd

Yr her a nodwyd yw bod diffyg ymwybyddiaeth o’r gwasanaeth ymysg perchnogion tai gwag.

Canolbwyntir ar y materion canlynol yn y segment hwn:

· Cyswllt uniongyrchol â pherchnogion eiddo i gynnig cyngor a chyfarwyddyd perthnasol
· Codi ymwybyddiaeth o gymorth ariannol
· Hyrwyddo manteision rhoi tai gwag at ddefnydd o’r newydd, gan gynnwys amlygu effaith Premiwm Treth y Cyngor ar berchnogion tai gwag
· Sicrhau fod y gwasanaeth yn hygyrch
· Gorfodi (gweler adran 3). 



[bookmark: _Toc215584865]Marchnad 2: Y Gymuned

Amcan: Rhoi’r grym i gymunedau lleol arwain cynlluniau i roi tai gwag at ddefnydd o’r newydd a bodloni’r anghenion lleol am dai

Mae gan bob cymuned ei heriau ei hun ac yn aml iawn, nid yw dulliau o’u datrys a dyfeisir o’r brig i lawr yn mynd i’r afael â’r problemau gwirioneddol. Hyrwyddir datrysiadau a ddatblygir ar lawr gwlad yn y segment hwn, mewn partneriaeth â sefydliadau fel Cwmpas, er mwyn rhoi grym i gymunedau a sicrhau y darperir cyngor a chymorth sy’n berthnasol ac yn addas iddynt. Bydd hynny’n galluogi pobl i fagu’r sgiliau a gwybodaeth angenrheidiol i roi tai gwag at ddefnydd o’r newydd a sicrhau bod y tai hynny’n bodloni anghenion y cymunedau. 

[bookmark: _Toc215584866]Marchnad 3: Landlordiaid

Amcan: Darparu cefnogaeth, gwybodaeth a dewisiadau cyllido hyblyg a pherthnasol i gynorthwyo landlordiaid newydd a phrofiadol wrth brynu eiddo gwag, ei adnewyddu i fodloni safon dderbyniol a’u gosod ar rent i aelwydydd

Mae landlordiaid yn chwarae rhan allweddol wrth gynyddu’r cyflenwad o dai fforddiadwy, ond mae’n anodd darparu llety graenus am brisiau’r lwfans tai lleol a gwneud i hynny dalu ei ffordd. Yn y segment hwn, anogir buddsoddi’n foesegol mewn tai gwag.

[bookmark: _Toc215584867]Marchnad 4: Perchen-feddianwyr

Amcan: Darparu cefnogaeth, gwybodaeth a dewisiadau cyllido hyblyg a pherthnasol i gynorthwyo prynwyr neu berchnogion tai gwag i wella eu hansawdd a’u cyflwr

Ceir nifer sylweddol o dai gwag y mae angen buddsoddi ynddynt er mwyn gwella eu hansawdd a’u golwg, ond nid yw hynny’n fforddiadwy’n aml iawn. Yn y segment hwn, anogir buddsoddi mewn tai gwag a chael mynediad at gefnogaeth a gwybodaeth fel y gall pobl weithredu i roi’r eiddo at ddefnydd o’r newydd.

[bookmark: _Toc215584868]Marchnad 5: Canol Trefi

Amcan: Cydweithio â budd-ddeiliaid allweddol wrth arfer dull o adfywio canol trefi sydd wedi’i lywio gan dai

Ceir nifer sylweddol o unedau gwag mewn canol trefi ac mae’n aml yn anodd eu rhoi at ddefnydd o’r newydd oherwydd costau uchel a chyfyngiadau cynllunio. Yn y segment hwn, hyrwyddir partneriaeth strategol â Llywodraeth Cymru, timau adfywio, swyddogion cynllunio a datblygwyr er mwyn adfywio canol trefi drwy gynlluniau sydd wedi’u llywio gan dai.

[bookmark: _Toc215584869]3	Gorfodi

Er bod y gwasanaeth Tai Gwag yn rhoi blaenoriaeth i ymgysylltu ac annog pobl i weithredu o’u gwirfodd, mae camau gorfodi’n dal yn angenrheidiol er mwyn mynd i’r afael â phroblemau â thai sy’n wag yn hirdymor a’r perchnogion yn anfodlon cydweithredu. 

Manylir ynghylch y pwerau gorfodi sydd ar gael i Gyngor Bwrdeistref Sirol Conwy ar wefan y Cyngor [dolen].

Bydd y Cyngor yn dal i weithio mewn partneriaeth â Llywodraeth Cymru wrth gymryd camau gorfodi. Bydd Llywodraeth Cymru’n cynorthwyo’r Cyngor i dalu costau camau gorfodi a gymerir pan fetho popeth arall.

Ni chymerir camau gorfodi ond ar ôl gwneud pob ymdrech resymol i drafod â pherchennog y tŷ gwag, gan gynnwys anfon llythyrau, gwneud galwadau ffôn ac ymweld â’r eiddo.

[bookmark: _Toc215584870]4	Adnoddau

Mae’r adnoddau canlynol ar gael er mwyn cyflawni amcanion y Cynllun Ymdrin â Thai Gwag:

Mae tri o Swyddogion Tai Gwag cyfwerth â llawn amser sy’n gweithio’n benodol ar ddarparu’r Gwasanaeth Tai Gwag. Maent yn gyfrifol am ganfod tai gwag, meithrin cyswllt â’r perchnogion, cydlynu gweithgareddau a hyrwyddo cyfleoedd am gyllid.

[bookmark: _Toc215584872]Grantiau

Mae tair o wahanol gyllidebau eleni’n cynnwys darpariaeth ar gyfer Grantiau Cartrefi Gwag:

· Grant Troi Mannau Gwag yn Lleoedd i Fyw gwerth £500,000
· Grant Cynllun Prydlesu Cymru gwerth £185,000
· Grant Perchen-feddianwyr gwerth £92,761. 

Ceir manylion y cynllun ar wefan y Cyngor: Cartrefi gwag: cymorth ariannol i berchnogion tai gwag - Cyngor Bwrdeistref Sirol Conwy.

Bydd y tîm Tai Gwag yn dal i ymchwilio i gyfleoedd newydd am gyllid er mwyn hybu gweithrediad y Cynllun.

[bookmark: _Toc215584873]Benthyciadau

Mae £352,572 ar gael i gynnig benthyciadau di-log hyd at £35,000 am hyd at bum mlynedd i helpu perchnogion i adnewyddu tai gwag i’w rhentu, neu ddwy flynedd os bwriedir gwerthu’r eiddo. Y benthyciad Troi Tai yn Gartrefi yw hwn. 

Gweithredir y Cynllun ar sail ymrwymiad at gydweithio a dyfeisgarwch.

Cefnogir Landlordiaid Cymdeithasol Cofrestredig i sicrhau cyllid cyfalaf gan Lywodraeth Cymru i gaffael ac adnewyddu tai gwag hirdymor i’w defnyddio fel tai cymdeithasol i fodloni anghenion penodol a nodwyd yn y Prosbectws Tai: Prosbectws Tai Lleol Conwy Ebrill 2025.

Mesurir llwyddiant y Cynllun drwy gyfuniad o ddangosyddion meintiol ac ansoddol sy’n gyson â blaenoriaethau Llywodraeth Cymru ac amcanion strategol y Cyngor fel y’u nodir yn adran dau.

[bookmark: _Toc215584876]Dangosyddion Perfformiad Allweddol Llywodraeth Cymru

Mesurir cynnydd yn ôl y Dangosyddion Perfformiad Allweddol a ganlyn:

· Nifer y tai gwag a roddir at ddefnydd o’r newydd
· Targed: 75 o unedau eiddo
· Nifer y tai gwag a roddir at ddefnydd o’r newydd fel tai fforddiadwy
· Targed: 15 o unedau eiddo.

Defnyddir Dangosyddion Perfformiad Allweddol i gymharu perfformiad ag awdurdodau lleol eraill â’r perfformiad yng Nghonwy yn y gorffennol.

Cesglir data i arfarnu mor hygyrch yw’r gwasanaeth gan roi sylw i gyfranogiad digidol ac uniongyrchol.

· Ar gyfer Cyfranogiad digidol, adolygir gwybodaeth ddadansoddol am wefannau, gan gynnwys nifer yr adegau yr edrychir ar we-dudalennau a’r ffurflenni cyswllt a gyflwynir ar-lein
· Ar gyfer Cyfranogiad uniongyrchol, adolygir ymholiadau dros y ffôn, gohebiaeth ysgrifenedig ac ymweld ag eiddo.

[bookmark: _Toc215584878]Boddhad Cwsmeriaid

Cesglir sylwadau gan bobl sy’n defnyddio’r gwasanaeth yn unol ag ymrwymiad y cyngor i ddarparu gwasanaeth sy’n bodloni anghenion cwsmeriaid ac yn gwella’n barhaus. Mesurir llwyddiant ar sail:

· Ansawdd a hygyrchedd y gefnogaeth a ddarperir
· Effaith yr ymyriadau ar ganlyniadau tai
· Pryderon a leisir am y gwasanaeth
· Camau i wella’r gwasanaeth.

[bookmark: _Toc215584879]Llwyddo i gael Cyllid

I sicrhau bod y Cynllun yn dal yn ddeinamig, bydd y tîm Tai Gwag yn cadw golwg am gyfleoedd newydd am gyllid. Mesurir llwyddiant ar sail:

· Nifer y ceisiadau am grant a gyflwynir
· Cyfanswm y cyllid a sicrheir
· Effaith y cyllid
· Unrhyw wersi a ddysgwyd.

Gweithredir y Cynllun Ymdrin â Thai Gwag yn llwyddiannus gyda chefnogaeth y Gweithgor Arfarnu Tai Gwag, sy’n bartneriaeth o fudd-ddeiliaid allweddol ym maes tai, adfywio, cynllunio a datblygu cymunedol. Bydd y grŵp yn cwrdd bob tri mis i gydlynu’r gweithgareddau, rhannu arferion gorau a monitro’r cynnydd yn y pump o segmentau o’r farchnad.

Er mwyn sicrhau tryloywder ac atebolrwydd, cyflwynir adroddiad blynyddol ynglŷn â’r cynnydd wrth weithredu’r Cynllun i’r Bwrdd Tai a Digartrefedd. Bydd hwnnw’n cynnwys y wybodaeth ddiweddaraf ynghylch:

· Dangosyddion perfformiad allweddol Llywodraeth Cymru
· Y canlyniadau a gyflawnir ymhob segment o’r farchnad, gan gynnwys gweithio mewn partneriaeth a llwyddo i gael cyllid.

Mae rhywfaint orgyffwrdd rhwng yr amryw segmentau o’r farchnad ac felly adroddid ynghylch y canlyniadau ar sail yr amcan pennaf; er enghraifft adroddir ynghylch cynllun i weithio â landlordiaid i hybu adfywiad canol trefi yn segment 5.

· Hygyrchedd y gwasanaeth Tai Gwag
· Boddhad cwsmeriaid a sylwadau.

Mae’r drefn lywodraethu hon yn sicrhau bod y Cynllun yn gyson â blaenoriaethau strategol, yn cyflawni canlyniadau mesuradwy ac yn rhoi gwerth am arian. 

	Maes
	Cam Gweithredu
	Allbwn
	Canlyniadau
	Swyddog Cyfrifol
	Graddfa Amser

	1
	Canfod tai gwag a meithrin cyswllt â pherchnogion i gynnig cyngor, cefnogaeth, cymorth ariannol a’u cyfeirio at wasanaethau eraill er mwyn rhoi’r tai at ddefnydd o’r newydd
	Marchnata’r gwasanaeth yn uniongyrchol i berchnogion tai gwag drwy gyfres o dri o lythyrau
 
Darparu cyngor a gwasanaeth i berchnogion sy’n berthnasol i’w hachosion penodol hwy
	Meithrin perthynas â pherchnogion tai gwag fel y gellir rhoi mwy o dai at ddefnydd o’r newydd
 
Codi ymwybyddiaeth o’r gwasanaeth a’r cymorth sydd ar gael 
 
Helpu i wella ansawdd a safon llety yn y Sir
	Swyddog Tai Gwag
 
Swyddog Tai Fforddiadwy
	Bob tri mis

	 
	Hyrwyddo’r gwasanaeth Tai Gwag
	Cyflawni gwaith hyrwyddo’n unol â Strategaeth Gyfathrebu’r Gwasanaethau Tai ar gyfer 2025
 
Cadw’r holl wybodaeth am y gwasanaeth yn gyfoes ac yn hygyrch ar amryw ffurfiau
 
Manteisio ar gyfleoedd i gyfathrebu’n ehangach
 
Trefnu cymorthfeydd i gyfathrebu wyneb yn wyneb
	Codi ymwybyddiaeth o’r gwasanaeth a’r cymorth sydd ar gael
 
Mwy o bobl yn manteisio ar y gefnogaeth ariannol
 
	Swyddog Tai Gwag
	Bob tri mis

	 
	Canfod cyfleoedd am gyllid ac ymgeisio amdano i fedru cynnig grantiau/benthyciadau i berchnogion tai gwag
	Manteisio i’r eithaf ar gyfleoedd i roi tai gwag at ddefnydd o’r newydd yn ardal Parc Cenedlaethol Eryri
 
Canfod cyfleoedd am gyllid i ddatblygu cynlluniau newydd i ategu darpariaeth tai fforddiadwy
 
	Mwy o ddewisiadau i berchnogion tai gwag 
 
Mwy o bobl yn cael grantiau 
 
Cynyddu’r cyflenwad o dai fforddiadwy
 
Rhoi mwy o dai gwag at ddefnydd o’r newydd
	Swyddog Tai Gwag
 
Rheolwr Strategaeth Tai
	Bob tri mis

	 
	Os na lwyddir drwy ymgysylltu’n gadarnhaol, ystyried cymryd camau gorfodi i ymdrin â thai gwag sy’n peri problemau
	Derbyn cwynion am eiddo gwag
 
Cydweithio â phartneriaid addas yn fewnol ac allanol a chydlynu ymatebion aml-adrannol
 
Ymgeisio am gyllid i ddiogelu rhag y risg wrth gymryd camau gorfodi
	Hybu lles a diogelwch y gymuned
 
Hybu enw da’r Gwasanaeth Tai Gwag a chynyddu ymddiriedaeth ynddo
 
Lleihau peryglon i’r cyhoedd
 
Rhoi mwy o dai gwag at ddefnydd o’r newydd
	Gweithgor Gorfodi Tai Gwag
	Bob tri mis

	2
	Meithrin cyswllt â grwpiau cymunedol a darparu cefnogaeth â thai gwag ar gais
	Mynd i gyfarfodydd yn y gymuned yn ôl y gofyn
 
Rhoi cyngor i grwpiau cymunedol ynglŷn â chyllid
 
Cyfeirio pobl at rwydweithiau cefnogi a gwybodaeth
 
‘Mynd am dro’ gydag aelodau o’r gymuned drwy bentrefi i roi cyfle iddynt dynnu sylw at dai gwag
	Datblygu rhwydweithiau ac atgyfnerthu perthnasoedd ymysg yr holl grwpiau o bobl
 
Rhoi mwy o dai gwag at ddefnydd o’r newydd
 
Hybu lles y gymuned
	Swyddog Tai Gwag
 
Swyddog Tai Fforddiadwy
	Bob tri mis

	3
	Cynorthwyo perchnogion tai gwag i’w gosod ar rent 
	Darparu gwybodaeth a chyngor ynglŷn â chyflawni safonau ffisegol a rheolaethol ar gyfer tai rhent
 
Paru/cyflwyno tenantiaid i berchnogion er mwyn cartrefu aelwydydd mewn angen
	Darparu mwy o lety yn y sector rhentu preifat a helpu i greu gweithgarwch yn y farchnad honno 
 
Helpu i ostwng nifer yr aelwydydd ar y cofrestri tai cymdeithasol a thai fforddiadwy 
 
Helpu i ailgartrefu aelwydydd digartref yn gyflym
 
Rhoi mwy o dai gwag at ddefnydd o’r newydd
 
Helpu i wella ansawdd a safon llety yn y Sir
	Swyddog Tai Gwag
	Bob tri mis

	 
	Cynorthwyo perchnogion tai gwag i’w gosod ar rent
	Annog pobl i gyfranogi o gynlluniau prydlesu er mwyn darparu dewisiadau tai fforddiadwy i bobl ag angen am dai
	Cynyddu’r cyflenwad o dai fforddiadwy
 
Rhoi mwy o dai gwag at ddefnydd o’r newydd
 
Helpu i wella ansawdd a safon llety yn y Sir
	Swyddog Tai Gwag
 
Swyddog Mynediad y Sector Preifat
	Bob tri mis

	4
	Cynorthwyo perchnogion tai gwag i’w gwerthu
	Meithrin cysylltiadau â gwerthwyr tai lleol ac arwerthwyr a chyfeirio perchnogion eiddo atynt fel y bo’n briodol 
 
Meithrin cysylltiadau rhwng perchnogion eiddo a datblygwyr preifat neu Landlordiaid Cymdeithasol Cofrestredig sydd efallai’n dymuno prynu eiddo
	Cynyddu’r cyflenwad o dai
 
Cynyddu’r cyflenwad o dai fforddiadwy
 
Hybu gweithgarwch yn y farchnad
 
Rhoi mwy o dai gwag at ddefnydd o’r newydd
	Swyddog Tai Gwag
	Bob tri mis

	5
	Adnabod adeiladau gwag mewn canol trefi nad ydynt yn rhai preswyl y mae modd eu hail-ddatblygu’n anheddau
	Cynnig cyngor, cefnogaeth, cymhellion ariannol a chyfeirio pobl at wasanaethau eraill er mwy rhoi eiddo at ddefnydd o’r newydd 
	Cynyddu’r cyflenwad o dai
 
Cynorthwyo i adfywio Canol Trefi
	Swyddog Tai Gwag
	Bob tri mis

